
NOTA 
minn: Segretarjat Ġenerali tal-Kunsill 
lil: Kumitat tar-Rappreżentanti Permanenti/Kunsill 
Nru dok. Cion: 14217/1/17 REV1 - COM (2017)676 final/2 
Suġġett: Proposta għal Regolament tal-Parlament Ewropew u tal-Kunsill li 

jistabbilixxi standards ta’ rendiment fir-rigward tal-emissjonijiet tal-karozzi 
ġodda tal-passiġġieri u tal-vetturi kummerċjali ħfief ġodda bħala parti mill-
approċċ integrat tal-Unjoni biex jitnaqqsu l-emissjonijiet tas-CO2 minn 
vetturi ħfief u li jemenda r-Regolament (KE) Nru 715/2007 (riformulazzjoni) 
− Dibattitu ta' orjentazzjoni 

  

Bil-ħsieb tal-Kunsill Ambjent fil-25 ta' Ġunju 2018, fl-Anness hemm nota ta' spjegazzjoni dwar il-

proposta b'mistoqsijiet mill-Presidenza. 

Il-Kumitat tar-Rappreżentanti Permanenti huwa mistieden jieħu nota tan-nota ta' spjegazzjoni u tal-

mistoqsijiet u jibgħathom lill-Kunsill. 

ANNESS 

Nota ta' sfond b'mistoqsijiet għad-dibattitu ta' orjentazzjoni 

I. Introduzzjoni 

1. Fit-8 ta' Novembru 2017, il-Kummissjoni ppreżentat il-proposta tagħha għal Regolament 

dwar l-iffissar ta' standards ġodda tal-emissjonijiet tas-CO2 għall-karozzi u l-vannijiet. L-għan 

tal-proposta huwa, fost oħrajn, li tikkontribwixxi biex tintlaħaq il-mira ta' tnaqqis ta' 30 % sal-

2030 fis-setturi mhux tal-ETS stabbiliti mill-Kunsill Ewropew u biex jintlaħqu l-objettivi tal-

Ftehim ta' Pariġi. 

2. Għal dan il-għan, il-Kummissjoni tissuġġerixxi li l-miri tat-tnaqqis tal-emissjonijiet tas-CO2 

fl-UE kollha għal karozzi tal-passiġġieri u vannijiet ġodda mill-2025 sal-2029 u mill-2030 

imqabbla mal-miri għall-2021 stabbiliti mill-leġislazzjoni preċedenti: 

– 15 % mill-2025 sal-2029 għall-karozzi u l-vannijiet; 

– 30 % mill-2030 kemm għall-karozzi kif ukoll għall-vannijiet. 

Il-proposta żżomm il-massa tal-vetturi fil-flotta bħala parametru għall-kalkolu ta' miri 

speċifiċi għal kull manifattur. 

3. Biex iżżid progressivament l-użu ta' vetturi b'emissjonijiet żero u baxxi (pereżempju, vetturi 

elettriċi u ibridi rikarikabbli), il-proposta tal-Kummissjoni tinkludi mekkaniżmu mill-2025 'il 

quddiem biex tinċentiva lill-manifatturi jqiegħdu aktar vetturi minn dawn fis-suq. Jekk is-

sehem ta' vetturi b'emissjonijiet żero u baxxi ta' manifattur jaqbeż ċerti valuri referenzjarji, il-

manifattur jiġi ppremjati b'miri inqas stretti ta' emissjonijiet ta' CO2. Mill-2025 sal-2029, il-

valur referenzjarju huwa propost li jkun 15 % u mill-2030 'il quddiem, huwa propost li jkun 

30 %. 

Il-Kummissjoni tipproponi li għall-kalkolu ta' sehem ta' manifattur ta' vetturi b'emissjonijiet 

żero u baxxi, iktar ma jkunu baxxi l-emissjonijiet ta' CO2 ta' vettura, iktar ser jgħinu biex 

jintlaħaq il-valur referenzjarju. Għaldaqstant, vettura b'żero emissjonijiet l-iktar li ser tgħin 

biex jintlaħaq il-valur referenzjarju. 

II. Ħidma fi ħdan il-Kunsill 

4. Il-proposta ġiet eżaminata f'diversi laqgħat tal-Grupp ta' Ħidma dwar l-Ambjent b'fokus 

partikolari fuq kwistjonijiet sostanzjali oħra fil-proposta, notevolment: 

– miżuri relatati mal-iffaċilitar tal-manifattur biex jilħaq il-miri tagħhom (akkomunament 

bejn il-manifatturi, derogi u l-ekoinnovazzjonijiet), inkluż l-introduzzjoni ta' miżuri 

addizzjonali għal dan il-għan; 

– dispożizzjonijiet dwar l-emissjonijiet ta' CO2 fid-dinja reali u l-konsum tal-enerġija u 

tal-konformità waqt is-servizz tal-emissjonijiet tas-CO2, inkluż l-impatt tal-bidla fil-

"Proċedura ta' Ttestjar Armonizzata fuq Livell Dinji għall-Vetturi Ħfief (Worldwide 

Harmonized Light Duty Test Procedure - WLTP)". F'dan il-kuntest, b'mod partikolari l-

kwistjoni tal-iżvilupp ta' test għall-kejl ta' Emissjonijiet f'Sewqan Reali tqajmet fid-

diskussjonijiet. 

5. F'dak li jirrigwarda l-miri proposti u l-inċentivi għal vetturi b'emissjonijiet żero u baxxi, id-

diskussjonijiet urew li għadd ta' delegazzjonijiet ma għandhomx pożizzjoni konkreta s'issa. L-

opinjonijiet ta' dawk id-delegazzjonijiet li tkellmu jvarjaw: 

– dwar il-miri proposti, hemm min offra appoġġ u hemm min sab li dawk il-miri huma 

ambizzjużi żżejjed, b'mod partikolari l-mira tal-2025, u min qed jappella għal miri 

ogħla. Xi delegazzjonijiet jipproponu li titħassar l-massa bħala parametru għall-kalkolu 

tal-miri speċifiċi għall-manifatturi, filwaqt li delegazzjonijiet oħrajn iridu li din 

tinżamm. Ir-riskju tar-"rilokazzjoni tal-emissjonijiet tal-karbonju intra-UE" fit-trasport li 

jirriżulta mill-proposta permezz ta' żieda fl-importazzjonijiet ta' vetturi diġà użati minn 

Stati Membri bi dħul għoli għal dawk l-Istati Membri bi dħul baxx, tqajjem ukoll; 

– b'mod ġenerali hemm appoġġ biex ikun hemm dispożizzjonijiet dwar inċentivi għal 

vetturi b'emissjonijiet żero u baxxi, iżda xi delegazzjonijiet jemmnu li mhumiex 

teknoloġikament newtrali, u jargumentaw li dawn wisq jiffavorixxu vetturi 

b'emissjonijiet żero meta mqabbla ma' vetturi b'emissjonijiet baxxi, bħal ibridi 

rikarikabbli. Oħrajn jippreferu jiffokaw l-inċentivi fuq vetturi b'emissjonijiet żero. 

Għadd ta' delegazzjonijiet jappoġġaw l-idea tal-introduzzjoni ta' mekkaniżmu, fejn il-

manifatturi li ma jissodisfawx il-valuri referenzjarji huma ppenalizzati b'miri ogħla 

(magħrufa wkoll bħala sistema ta' "bonus-malus"). Xi delegazzjonijiet jistgħu 

jappoġġaw li jkun hemm kwoti vinkolanti għal vetturi b'emissjonijiet żero jew baxxi. 

6. Fl-aħħar nett, għadd ta' kwistjonijiet ta' natura aktar teknika ġew iċċarati kif rifless fit-test tal-

Presidenza li jinsab fid-dokument 8949/18. 

III. Mistoqsijiet 

7. F'dan l-isfond, il-Presidenza tistieden lill-Ministri biex jipprovdu gwida għal aktar ħidma 

rigward iż-żewġ mistoqsijiet li ġejjin: 

a) Il-livell propost ta' ambizzjoni rigward il-miri tal-2025 u l-2030 għall-karozzi u l-

vannijiet jilħaq il-bilanċ it-tajjeb f'termini ta' kontribut adegwat biex jitnaqqsu l-

emissjonijiet ta' CO2 u biex ikunu żgurati l-impjiegi Ewropej u t-tkabbir u l-

kompetittività tal-industrija Ewropea tal-karozzi? 

b) Il-mekkaniżmu ta' inċentiv għal vetturi b'emissjonijiet żero u baxxi kif propost mill-

Kummissjoni huwa l-aħjar u l-aktar mod effiċjenti biex jiżdied l-użu ta' dawn il-

vetturi? 

